
 
CYNGHRAIR POBL HŶN CYMRU  

DATGANIAD SEFYLLFA: CREU CYMUNEDAU OED GYFEILLGAR YNG 
NGHYMRU 

Cyflwyniad 

1. Ers ei chychwyn yn 2016, mae Cynghrair Pobl Hŷn Cymru (COPA) wedi 
croesawu a hyrwyddo’r cysyniad o Gymunedau Oed Gyfeillgar (AFC). Mae’r 
Papur Sefyllfa hwn yn amlinellu safbwyntiau COPA ar sut y dylid cryfhau’r 
cysyniad pwysig hwn a’i roi ar waith yn llawn yng Nghymru. 

Cefndir  

2. Dechreuodd cysyniad cymunedau oed gyfeillgar yn sgil cyhoeddi Global Age-
Friendly Cities – A Guide gan Sefydliad Iechyd y Byd (WHO) yn 2007. Ers 
hynny, mae diddordeb yn yr ymagwedd hon wedi tyfu’n rhyngwladol, gan 
arwain at ddatblygu rhwydweithiau yn y DU ac yn fyd-eang o Ddinasoedd a 
Chymunedau Oed Gyfeillgar a’r wefan Age-Friendly World. 
 

3. Yng Nghymru, cafodd y cysyniad ei gynnwys mewn polisi cenedlaethol trwy 
Strategaeth ar gyfer Pobl Hŷn 2013-23 Llywodraeth Cymru (Cam 3), ac fe’i 
cefnogir gan yr holl Gynghorau yng Nghymru trwy lofnodi “Datganiad Dulyn” 
sy’n cael Cynghorau i ymrwymo i weithredu egwyddorion y Fframwaith 
Cymunedau Oed Gyfeillgar. 
 

4. Trwy weithio gyda’r Comisiynydd Pobl Hŷn, cyhoeddodd COPA ganllawiau 
ymarferol ar y cyd yn 2017, sef “Gwneud Cymru’n Genedl o Gymunedau sy’n 
Gyfeillgar i Oed”. Cyhoeddwyd fersiwn ddiweddarach yn 2019.   

 
Diffiniad  
 

5. Mae Canllawiau’r Comisiynydd Pobl Hŷn / COPA yn dweud “Mae cymuned 
gyfeillgar i oed yn rhywle lle mae pobl leol yn dod at ei gilydd i wneud bywyd 
yn well i’r bobl sy’n byw yno, yn enwedig wrth iddynt heneiddio. Mae’n rhywle 
lle gall pobl hŷn fyw’n annibynnol a pharhau i wneud y pethau sy’n bwysig 
iddynt”. 
 

6. Enghraifft arall o Ganada yw “Mewn cymuned oed gyfeillgar, mae’r polisïau, y 
gwasanaethau a’r strwythurau sy’n gysylltiedig â’r amgylchedd corfforol a 
chymdeithasol wedi’u cynllunio i helpu pobl hŷn ‘heneiddio’n weithredol’. 
Hynny yw, mae’r gymuned wedi’i sefydlu i helpu pobl hŷn i fyw’n ddiogel, cael 
iechyd da a pharhau i gael eu cynnwys.” 
 

7. Mae Age Cymru hefyd wedi cyhoeddi Canllawiau Polisi ar Greu Cymru Oed 
Gyfeillgar https://www.ageuk.org.uk/cymru/our-work/age-friendly-wales/ sy’n 
cwmpasu rhai o feysydd y Fframwaith AFC ac yn esbonio pam mae’n bwysig i 
bobl hŷn ac yn amlinellu’r camau sydd angen eu cymryd.  

https://www.ageuk.org.uk/cymru/our-work/age-friendly-wales/


 
 

8. Mae’r prif egwyddorion sy’n ategu’r ymagwedd hon wedi’u hamlinellu mewn 
Fframwaith ag 8 maes sy’n cwmpasu: 

 
1. Gofod awyr agored ac adeiladau cyhoeddus  

2. Cludiant  

3. Tai  

4. Cyfranogiad Cymdeithasol 

5. Parch a chynhwysiant cymdeithasol  

6. Cyfranogiad a chyflogaeth ddinesig  

7. Cyfathrebu a gwybodaeth  

8. Gwasanaethau cymorth ac iechyd cymunedol  

 

Beth hoffai COPA ei weld yn digwydd? 

• Er bod ychydig o enghreifftiau o gymunedau sy’n ymdrechu i fod yn Oed 
Gyfeillgar yng Nghymru, nid yw’r cysyniad wedi cael ei weithredu’n systematig 
nac yn sylweddol, yn bennaf oherwydd effaith cyni ar adnoddau Cynghorau 
a’r gostyngiad mewn cyllid sydd ar gael yn genedlaethol i’r Strategaeth ar 
gyfer Pobl Hŷn yng Nghymru. Hoffem weld ymgais o’r newydd i hyrwyddo, 
cychwyn a gweithredu cysyniad Cymunedau Oed Gyfeillgar ledled Cymru 
mewn ffordd ymarferol sydd ag ystyr i bobl hŷn. 
  

• Hefyd, hoffem i Gymunedau Oed Gyfeillgar gael eu cydnabod fel man 
cychwyn hanfodol i sicrhau bod hawliau dinesig a dynol pobl hŷn yn gallu cael 
eu cynnal mewn cymunedau a thrwy’r gwasanaethau y mae pobl hŷn yn 
dibynnu arnynt i gynnal eu hannibyniaeth. Felly, dylid ystyried p’un a ellid 
cynnwys Cymunedau Oed Gyfeillgar a’r 8 maes o fewn y Strategaeth ar gyfer 
Cymdeithas sy’n Heneiddio sy’n datblygu, y disgwylir iddi gael ei chyhoeddi ar 
gyfer ymgynghori arni yn Hydref 2019. 
 

• Mae’n hanfodol bod Gweinidogion Llywodraeth Cymru yn dangos 
arweinyddiaeth gref i weithredu Cymunedau Oed Gyfeillgar yn effeithiol yng 
Nghymru ac yn defnyddio Fforwm Cynghori diwygiedig y Gweinidog ar 
Heneiddio fel catalydd ar gyfer newid ac i ddarparu cyngor proffesiynol ac 
ymarferol gwybodus ar y mater hwn. Dylid blaenoriaethu adnoddau 
ychwanegol i awdurdodau lleol weithredu Cymunedau Oed Gyfeillgar a’r 
Strategaeth ar gyfer Cymdeithas sy’n Heneiddio.  
 



 
• Hoffem i bob Cyngor yng Nghymru ailedrych ar eu hymrwymiad i Ddatganiad 

Dulyn a gweithio gyda’r Comisiynydd Pobl Hŷn a Fforymau lleol Pobl Hŷn yn 
eu hardal i wireddu cysyniad Cymunedau Oed Gyfeillgar.  
 

• Hoffem i fersiwn derfynol Fframwaith Datblygu Cenedlaethol 2020-2040 
gydnabod Cymunedau Oed Gyfeillgar a Chymunedau Dementia Gyfeillgar yn 
un o’i ddeilliannau ffurfiol fel bod Awdurdodau Cynllunio yn cefnogi’r cysyniad 
hwn.  
 

• Bydd COPA yn parhau i ddangos ei ymrwymiad i greu Cymunedau Oed 
Gyfeillgar, a thrwy ei Ymddiriedolwyr a’i Aelodau sy’n Pleidleisio, bydd yn 
cefnogi gwaith datblygu trwy fynychu cyfarfodydd, gan roi sylwadau ar 
bapurau a gwerthuso cynnydd trwy gysylltiad â fforymau lleol. 
 
COPA, Hydref 2019. 


